
1.  Ընթացիկ իրավիճակը և իրավական ակտի ընդունման անհրաժեշտությունը.	
     «Պետական կառավարման համակարգի մարմինների մասին» օրենքում փոփոխություններ և լրացում կատարելու մասին» 2022 թվականի դեկտեմբերի 16-ի ՀՕ-458-Ն օրենքի 3-րդ հոդվածի 9-րդ և 10-րդ մասերի համաձայն՝ Միգրացիոն ծառայության և Անձնագրերի և վիզաների վարչության ծառայողները Միգրացիայի և քաղաքացիության ծառայության քաղաքացիական ծառայության պաշտոններում նշանակվում են հանրային ծառայությունը համակարգող փոխվարչապետի որոշմամբ սահմանված կարգով վերապատրաստման արդյունքներով։ Նույն հոդվածի 11-րդ մասով սահմանվում է, որ վերապատրաստումը չանցած ծառայողներն ազատվում են զբաղեցրած պաշտոններից համապատասխան օրենքներով սահմանված կարգով։ Այդ դրույթներից հետևում է, որ վերապատրաստումն անցնելը պարտադիր է։ Միաժամանակ,  «Քաղաքացիական ծառայության մասին» օրենքում լրացումներ և փոփոխություն կատարելու մասին» 2022  թվականի դեկտեմբերի 16-ի ՀՕ-492-Ն օրենքով (այսուհետ՝ Օրենք) «Քաղաքացիական ծառայության մասին» օրենքի 19-րդ հոդվածը  («Քաղաքացիական ծառայողի վերապատրաստումը») լրացվել է հետևյալ բովանդակությամբ 15-րդ մասով, որի համաձայն՝ նախատեսվել է քաղաքացիական ծառայողի պարտադիր վերապատրաստում անցնելու պարտականություն, իսկ Օրենքի 2-րդ հոդվածով պարտադիր վերապատրաստումը չանցնելը՝ հիմք է քաղաքացիական ծառայության կադրերի ռեզերվում գրանցման։ 
Վերոգրյալով պայմանավորված՝ անհրաժեշտություն է առաջացել ընդունել սույն նախագիծը:

2․ Առաջարկվող կարգավորման բնույթը.
Նախագծով առաջարկվում է ՀՀ կառավարության 2018 թվականի դեկտեմբերի 27-ի «Քաղաքացիական ծառայության կադրերի ռեզերվը վարելու, կադրերի ռեզերվում գրանցելու և կադրերի ռեզերվից հանելու կարգը սահմանելու մասին» N 1520-Ն որոշման հավելվածի 13-րդ կետը լրացնել Օրենքից բխող նոր հիմքով։

  3․ Նախագծի մշակման գործընթացում ներգրավված ինստիտուտները    
 Նախագիծը մշակվել է Ներքին գործերի նախարարության կողմից։ 
    4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 
Նախագծի ընդունման պարագայում պետական բյուջեի եկամուտներում և ծախսերում փոփոխություններ կատարելու անհրաժեշտություն չի առաջանա: 

5․ Ակնկալվող արդյունքը.
Նախագծի ներկայացումը ուղղակիորեն բխում է «Պետական  կառավարման համակարգի մարմինների մասին» օրենքում փոփոխություններ և լրացում կատարելու մասին» 2022 թվականի դեկտեմբերի 16-ի ՀՕ-458-Ն օրենքի 3-րդ հոդվածի 21-րդ մասի պահանջից (սույն օրենքի ընդունումից բխող այլ իրավական ակտերն ընդունվում են սույն օրենքն ուժի մեջ մտնելուց հետո՝ վեցամսյա ժամկետում)։

6․ Կապը ռազմավարական փաստաթղթերի հետ 
       Նախագիծը որևէ ռազմավարական փաստաթղթերից չի բխում:

